
Հայաստանի հանրապետության կառավարություն
 որոշում
 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2000 ԹՎԱԿԱՆԻ ԱՊՐԻԼԻ 11-Ի N 161 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2000 թվականի ապրիլի 11-ի «Հիմ​նական միջոցների (այդ թվում՝ վարձակալված) վրա կատարված ծախսերն ըստ ընթա​ցիկ և կապիտալ բնույթի տարբերակելու հայտանիշները և չափերը սահմանելու մասին» N 161 որոշման ա-գ» կետերը շարադրել հետևյալ խմբագրությամբ.
«ա. հիմնական միջոցների վրա կատարված ծախսերը (այսուհետ՝ ընդհանուր ծախսեր) համար​​վում են կապիտալ ծախսեր, եթե ընդհանուր ծախսերում ներառված են նյութական ակտիվ​​ների փոխարինման (այդ թվում՝ հիմնական միջոցի մասի (բաղկացուցիչի) փոխա​րին​ման) և (կամ) ավելացման ծախսեր (այսուհետ՝ նյութական ծախսեր) և եթե բավարար​ված են սույն կետի 1-ին և 2-րդ ենթակետերով սահմանված ներքոհիշյալ պայմաններից որևէ մեկը՝
1) եթե ընդհանուր ծախսերում ներառված նյութական ծախսերի հաշվեկշռային արժեք​ների հանրագումարը առանձին դեպքերում գերազանցում է տվյալ հիմնական միջոցի սկզբ​նա​կան (ձեռք բերման) արժեքի (օրենքով սահմանված կարգով իրականացված վերա​գնա​հատ​ման դեպքում` վերա​գնա​հատված արժեքի) 5 տոկոսը, 
2) եթե ընդհանուր ծախսերում ներառված նյութական ծախսերի հաշվեկշռային արժեք​ների հանրագումարը առանձին դեպքերով չի գերազանցում տվյալ հիմնա​կան միջոցի սկզբ​նա​կան (ձեռք բեր​​ման) արժեքի (օրենքով սահմանված կարգով իրա​կա​նաց​ված վերա​գնա​հատ​ման դեպ​քում` վերագնահատված արժեքի) 5 տոկոսը, սակայն տարվա սկզբից կատար​ված սույն ենթակետում նշված ընդհանուր ծախսերում ներառված նյութական ծախ​սերի  հանրագումարը ամբողջությամբ կամ մի մասով գերա​​զան​ցում է տվյալ հիմնական մի​ջոցի սկզբնական արժեքի (օրենքով սահմանված կար​գով իրականացված վերա​գնա​հատ​ման դեպքում` վերագնահատված արժեքի) 15 տոկոսը: Այս դեպքում, կապիտալ ծախսեր են համար​վում հաշվետու տարվա սկզբից ժամա​նա​կագրա​​կան կարգով կատարված այն ընդ​հա​նուր ծախ​սերը, որոնցում ներառված նյութական ծախ​​սերի հանրագումարով ամբող​ջու​թյամբ կամ մի մասով գերազանցվել է հիմնական միջոցի սկզբնական արժեքի (օրեն​քով սահ​ման​ված կարգով իրականացված վերա​գնահատման դեպքում` վերագնահատված ար​ժեքի) 15 տոկոսի շեմը և դրանից հետո կատարված բոլոր ընդհանուր ծախսերը, որոնք ներա​​​ռում են նյութական ծախսեր:
Սույն կետի իմաստով ընդհանուր ծախսերը ներառում են ինչպես նյութական ծախ​սերը, այնպես էլ դրանց կատարման (այդ թվում՝ հիմնական միջոցի մասի փոխարինման (ավե​​լացման)) հետ անմիջականորեն կապված այլ ծախսերը:
Շահութահարկը որոշելիս կապիտալ ծախսեր են համարվում նաև նյութական ծախսեր չպարունակող ծախսերը, եթե դրանց հանրագումարը հաշվետու տարվա սկզբից ամբող​ջու​թյամբ կամ մի մասով գերազանցում է տվյալ հիմնական միջոցի սկզբնական (ձեռք բերման) արժեքի 15 տոկոսը:

բ. հիմնական միջոցների վրա կատարված ծախսերը (բացառությամբ սույն որոշման «գ» կետում նշված սպասարկման ծախսերի) համարվում են ընթացիկ ծախսեր, եթե դրանք սույն որոշման «ա» կետի համաձայն չեն համարվում կապիտալ ծախսեր:

գ. հիմնական միջոցների վրա կատարված` դրանց շահագործման ապահովման համար անհրաժեշտ ծախսերը համարվում են սպասարկման ծախսեր, եթե դրանք սույն որոշ​ման «ա» կետի համաձայն չեն համարվում կապիտալ ծախսեր:»: 
2. Սույն որոշումն ուժի մեջ է մտնում պաշտոնական հրապարակման օրվան հաջորդող օրվա​նից և կիրառվում է միայն 2017 թվականի հաշվետու ժամանակաշրջանի շահութա​հարկի հաշ​վարկման նպատակով:
Հիմնավորում

«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը. Նախագծի ներկայաց​ումը բխում է հարկային հաշվառման տեսանկյունից հիմնական միջոցների վրա կատարվող ծախսերը, որպես կապիտալ ծախսեր որակելու ներկայումս ամրագրված մոտեցումները ՖՀՄՍ-ներով ամրագրված մոտեցումներին համապատասխանեցնելու անհրաժեշտությունից:
2. Ընթացիկ իրավիճակը և խնդիրները. Ներկայումս գործող ՀՀ կառավարության 2000 թվականի ապրիլի 11-ի «Հիմնական միջոցների (այդ թվում՝ վարձակալված) վրա կատարված ծախսերն ըստ ընթացիկ և կապիտալ բնույթի տարբերակելու հայտանիշները և չափերը սահմանելու մասին» թիվ 161 որոշմամբ ամրագրված՝ հիմնական միջոցների վրա կատարվող ծախսերը, որպես կապիտալ ծախսեր որակելու մոտեցումները համա​պա​տաս​խա​նում են ֆինանսական հաշվառման ստանդարտներով ամրագրված նախկին մոտեցում​ներին, մասնավորապես, հիմնական միջոցի վրա կատարված ծախսերը համարվում են կա​պի​տալ ծախսեր, եթե դրանց արդյունքում վերակառուցման, վերազինման, արդիա​կա​նաց​ման, հիմնանորոգման կամ ընդլայնման միջոցով վերափոխվում է հիմնական միջոցի վիճակը: Այստեղ, հատկապես տեղին է նշել, որ հիմնական միջոցի վրա կատարված ծախ​սերի հետևանքով հիմնական միջոցի վիճակը վերափոխելու հանգամանքը հավաստվում է դատողությունների հիման վրա: 
Խնդիրը կայանում է նրանում, որ անցած տարիների ընթացքում նշյալ մոտեցումները ՀՀՄՍ 16-ով վերանայվել են, ավելի դյուրացվել և պարզեցվել: Համաձայն ՀՀՄՍ 16-ի` կապիտալ ծախս է համարվում այն ծախսը, որը կապված է այդ հիմնական միջոցի մասի կամ բաղկացուցիչի փոխարինման հետ: Այլ կերպ ասած՝ վերանայման արդյունքում սահ​մանվել է ավելի պարզ մոտեցում, քանի որ այն հիմնված չէ դատողությունների վրա: Այդ առումով, անհրաժեշտություն է առաջացել միասնականացնել հարկման և ֆինանսական հաշվառման նպատակներով ոչ ընթա​ցիկ ակտիվների վրա կատարվող ծախսերը որպես կապիտալ ծախսեր որակելու մոտեցումները:
Միաժամանակ, ՀՀՄՍ 16-ի համաձայն, փոխարինման ծախսեր դիտարկելու համար հիմ​նա​կան միջոցների վրա կատարված ցանկացած ծախսի չափը որոշելու իրավունքը վերա​​պահված է տնտեսավարող սուբյեկտին: Այդ առումով, մեր կողմից կատարված ուսում​նա​սիրությունները ցույց են տվել, որ հանրային ծառայություններ մատուցող ընկե​րու​թյուն​ները ֆինանսական հաշվառման առումով կապիտալ ծախս են համարում այն ծախսերը, որոն​ցում ներառված նյութական ակտիվների արժեքը գերազանցում է հիմնական միջոցի սկզբ​նա​կան արժեքի 5 տոկոսը: Ընդ որում, նշյալ մոտեցումը ընդունելի է համարվել նաև միջազգային հանրահայտ աուդիտորական ծառայություններ մատուցող ընկերությունների կողմից: 
3. Տվյալ բնագավառում իրականացվող քաղաքականությունը. Ներկայումս ՀՀ կառա​վարության կողմից իրականացվող հարկային քաղաքա​կա​նությունն ուղղ​​​​​​ված է հար​կա​յին հաշ​վառ​ման ընթացակարգերի առավելագույնս հստա​կեց​մանը:

4. Կարգավորման նպատակը և բնույթը. Նախագծի կարգավորման նպա​տա​կը հարկ​ային և ֆինանսական հաշվառման նպատակներով ոչ ընթացիկ ակտիվների վրա կատար​վող ծախսերը որպես կապիտալ ծախսեր ճանաչելու գործող մոտեցումները միաս​նա​կանացնելն է:
5. Նախագծի մշակման գործընթացում ներգրավված ինստիտուտները և անձինք. Նախագի​ծը մշակվել է ՀՀ ֆինանսների նախարարության կող​​մից: 
6. Ակնկալվող արդյունքը. Նախագծի ընդունման արդ​​յուն​քում ակնկալվում է միաս​նա​կանացնել հարկային և ֆինանսական հաշվառման նպատակներով ոչ ընթացիկ ակտիվ​ների վրա կատարվող ծախսերը որպես կապիտալ ծախսեր ճանաչելու գործող մոտե​ցում​ները: Մասնավորապես, առաջարկվում է սահմանել, որ հարկման նպատակով հիմնական միջոցների վրա կատարվող ծախսերը, որպես կապիտալ ծախսեր որակելու հատկանիշ, հիմք է ընդունվելու հիմնական միջոցի մասի կամ բաղադրիչի փոխարինումը:
Տեղեկանք
«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ
«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշ​ման նախա​գծի ընդուն​մամբ այլ իրա​վա​կան ակտերի ընդուն​​ման անհրաժեշտության չի առա​ջանում:

Եզրակացություն
«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշման նախագծի ընդունմամբ պետական բյուջեի եկամուտների նվազեցման կամ ծախսերի ավելացման մասին
«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշ​ման նախա​գծի ընդուն​​​մամբ պետա​կան բյուջեի եկա​մուտ​ների նվազեցում կամ ծախ​սերի ավելացում չի ակն​կալ​​​վում:
ԱՄՓՈՓԱԹԵՐԹ

«Հայաստանի Հանրապետության կառավարության 2000 թվականի ապրիլի 11-ի N 161 որոշման մեջ փոփոխություն կատարելու մասին» ՀՀ կառավարության որոշման նախագծի վերաբերյալ շահագրգիռ մարմինների կողմից ներկայացված առաջարկությունների, դրանց ընդունման կամ չընդունման վերաբերյալ
	Առարկության, առաջարկության հեղինակը¸ գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացություն
	Կատարված փոփոխությունները

	ՀՀ տնտեսական զարգացման և ներդրումների նախարարություն 06.02.2017թ.

թիվ 05/10.2/1018-17
	Հաշվի առնելով այն հանգամանքը, որ նախագծով, ի տարբերություն գործող որոշման, չի նախատեսվում հաշվետու ժամանակահատված, որի ընթացքում կատարված ծախսերը որոշակի շեմից բարձր լինելու դեպքում կորակվեն որպես հիմնական միջոցների վրա կատարված կապիտալ ծախսեր, նշվում է, որ առաջարկվող կարգավորման վերաբերյալ հնարավոր կլինի ներկայացնել վերջնական դիրքորոշում միայն վերոնշյալ դրույթը հստակեցնելու պարագայում:
	Ընդունվել ի գիտություն:
	Նախագծով սահմանվել է, որ հիմնական միջոցների վրա կատարված ցանկացած ծախս կարող է համարվել կապիտալ ծախս, եթե այդ ծախսում անմիջականորեն (ուղղակիորեն) ներառված նյութական ակտիվների (այդ թվում՝ հիմնական միջոցի փոխարինվող և (կամ) ավելացվող մասի (բաղկացուցիչի) հաշվեկշռային արժեքների հանրագումարը գերազանցում է այդ հիմնական միջոցի սկզբնական (ձեռք բերման) արժեքի (օրենքով սահմանված կարգով իրականացված վերագնահատման դեպքում` վերագնահատված արժեքի) 5 տոկոսը:

	ՀՀ ԿԱ ՊԵԿ 02.28.2017թ.

թիվ 01/3-1/6445-17
	Նախագծի ընդունման հիմնավորման համաձայն՝ նախագծի ներկայաց​ումը բխում է հարկային հաշվառման տեսանկյունից հիմնական միջոցների վրա կատարվող ծախսերը որպես կապիտալ ծախսեր որակելու՝ ներկայումս ամրագրված մոտեցումները ֆինան​սական հաշվետվությունների միջազգային ստանդարտներով ամրագրված մոտե​​ցումներին համապատասխանեցնելու անհրաժեշտությունից:
Այդ կապակցությամբ, հայտնում ենք, որ ինչպես հիմնական միջոցների վրա կատար​​վող ծախսերի հարկային հաշվառման կարգավորումները, այնպես էլ հարկային հաշ​վառման կարգավորումներն առհասարակ, ֆինանսական հաշվետվությունների միջազ​գային ստանդարտներով սահ​ման​ված կարգավորումներին մոտարկելու մոտե​ցումը համարում ենք սկզբունքորեն անընդունելի՝ հաշվի առնելով այն հանգամանքը, որ ֆինանսական հաշվետվությունների միջազգային ստանդարտներով սահ​ման​ված կարգավորումները խիստ անորոշ են, հիմնված են մեկնաբանությունների և սուբյեկ​տիվ գնահատականների վրա, և հետևաբար, դրանք հարկման նպատակով կիրառելն անխուսափելիորեն հանգեցնելու է կոռուպցիոն ռիսկերի, հարկային մարմնի և հարկ վճա​րողների միջև առաջացնելու է վեճեր:
	Չի ընդունվել:
	Ներկայումս գործող ՀՀ կառավարության 2000 թվականի ապրիլի 11-ի «Հիմնական միջոցների (այդ թվում՝ վարձակալված) վրա կատարված ծախսերն ըստ ընթացիկ և կապիտալ բնույթի տարբերակելու հայտանիշները և չափերը սահմանելու մասին» թիվ 161 որոշմամբ ամրագրված՝ հիմնական միջոցների վրա կատարվող ծախսերը, որպես կապիտալ ծախսեր որակելու մոտեցումները սահմանվել են թիվ 161 որոշման ընդունման պահին գործող ՀՀՄՍ 16-ով ամրագրված մոտեցումներին համապատասխան: Անցած տարիների ընթացքում, սակայն, նշյալ մոտեցումները ՀՀՄՍ 16-ով վերանայվել են և ՀՀ ֆինանսների նախարարությունը ընդամենը առաջարկում է միասնականացնել հարկման և ֆինանսական հաշվառման նպատակներով ոչ ընթացիկ ակտիվների վրա կատարվող ծախսերը որպես կապիտալ ծախսեր ճանաչելու գործող մոտեցումները: Ընդ որում, հարկ է նկատել, որ ներկայումս գործող ՀՀՄՍ 16-ով ամրագրված մոտեցումները, հետևաբար նաև դրանց հիման վրա ՀՀ ֆինանսների նախարարության կողմից ներկայացվելիք առաջարկությունները ներկայում գործող մոտեցումների համեմատ, ճիշտ հակառակը,  որոշակիացնելու նպատակ են հետապնդում, որի վերաբերյալ ինչպես մասնագիտական հանրությունից, այնպես էլ գործարար շրջանակից ստացվել են համապատսխան դրական ազդակներ:

	
	Նախագծի ուսումնասիրությամբ պարզվում է, որ դրանով առա​ջարկ​վող փոփոխությունները ոչ թե որևէ կերպ պարզեցնում կամ հստա​կեցնում են ՀՀ հար​կային օրենսգրքով ամրա​գրված կարգավորումները, այլ ճիշտ հակառակը՝ ստեղ​ծում են անո​րո​շու​թյուն​ներ, բարդություններ և շահութահարկով հարկ​ման բազայի չհիմ​​նավորված նվազեցումներ կատարելու հնարավորություններ: Մաս​նավորապես՝
1) նախագծով առաջարկվում է հիմնական միջոցների վրա կատարված ծախսերի բնո​րոշումը կապել այդ ծախսերում անմիջականորեն (ուղղակիորեն) ներառված նյու​թա​կան ակտիվների (այդ թվում՝ հիմնական միջոցի փոխարինվող և (կամ) ավելացվող մասի (բաղկացուցչի)) հաշվեկշռային արժեքների հանրագումարով այդ հիմնական միջոցի սկզբնական (ձեռք բերման) արժեքի (օրենքով սահմանված կարգով իրակա​նաց​ված վերագնահատման դեպքում` վերագնահատված արժեքի) 5 տոկոսը գերա​զանց​ված լինելու կամ չլինելու հանգամանքի հետ: Այս առումով, հարկ վճարողը, պար​զելու համար իր կողմից հիմնական միջոցի վրա կատարված ծախսի բնույթը, նախ պետք է որոշի, թե որոնք են այդ ծախսերում անմիջականորեն (ուղղակիորեն) ներառ​ված նյու​թա​կան ակտիվները (ինչն արդեն իսկ սուբյեկտիվ դատողությունների ու մոտե​ցում​ների լայն հնարավորություններ է ստեղծում, քանի որ պարզ չէ, թե ինչպես է որոշ​վում անմիջականորեն ներառված լինելը), այնուհետև հանրագումարի բերի դրանց հաշ​վեկշռային արժեքները և համապատասխան համեմատություններ կատարի այդ հիմ​նական միջոցի սկզբնական (ձեռք բերման) արժեքի (օրենքով սահմանված կար​գով իրա​կա​նաց​ված վերագնահատման դեպքում` վերագնահատված արժեքի) 5 տոկոսի հետ,

2) պարզ չէ, թե որ ծախսերի մասին է խոսքը՝ միանվագ կատարված, թե հաշ​վետու տարվա ընթացքում որևէ հիմնական միջոցի վրա առհասարակ կատարված,

3) եթե միանվագ կատարված կամ հաշվետու տարվա ընթացքում որևէ հիմնա​կան միջոցի վրա առհասարակ կատարված ծախսերը գերազանցում են տվյալ հիմ​նա​կան միջոցի սկզբնա​կան (ձեռք բերման) արժեքի (օրենքով սահմանված կարգով իրա​կա​նացված վերագնահատման դեպքում` վերագնահատված արժեքի) 5 տոկոսը, ապա որ ծախ​սերն են հարկային հաշվառման նպատակով կապիտալացվում՝ միայն նյու​թա​կան ակտիվ​ների (այդ թվում՝ հիմնական միջոցի փոխարինվող և (կամ) ավելացվող մասի (բաղ​կացուցչի)), թե նաև այդ նյութական ակտիվները հիմնական միջոցի վրա տեղա​դրելու, փոխարինելու, մոնտաժելու կամ փորձարկելու ուղղությամբ կատարվող ծախ​սերը: Եվ եթե վերջիններս նույնպես կապիտալացվում են, ապա պարզ չէ, թե ինչ​պես է վարվելու հարկային հաշվառումը բոլոր այն դեպքերում, երբ այդ աշխա​տանք​ները կատարվում են տվյալ հիմնական միջոցի վրա ծախսեր կատարող կազմա​կեր​պու​թյան աշխատակիցների կողմից և ոչ թե համապատասխան մասնագիտացված ծառա​յու​թյունների ստացմամբ:
	Ընդունվել է մասնակի:
	1. Կարծում ենք հիմնական միջոցների վրա կատարված ծախսերից նյութական ակտիվների գծով ծախսերն առանձնացնելու առումով հարկ վճարողները դժվարություններ պետք է չունենան, քանի որ խոսքը նյութական ակտիվի (օրինակ՝ հիմնական միջոցի փոխարինվող և (կամ) ավելացվող մասի (բաղկացուցիչի)) արժեքի մասին է, որը կատարված ծախսերից հեշտորեն տարանջատելի է:
2. Երկրորդ կետով ներկայացված առաջարկությունն ընդունելի է և այդ մասով նախագծում կատարվել է համապատասխան փոփոխություն և սահմանվել է, որ հիմնական միջոցների վրա կատարված ցանկացած (յուրաքանչյուր) ծախսի մասին է խոսքը:
3. Երրորդ կետով ներկայացված նկատառման կապակցությամբ հայտնում ենք, որ նախագծի քննարկման ներկայացված տարբերակի համաձայն, խոսքը հիմնական միջոցի վրա առհասարակ կատարված յուրաքանչյուր ծախսը կապիտալացնելու մասին է, եթե հենց այդ ծախսի մեջ ներառված նյութական ակտիվների (այդ թվում՝ հիմնական միջոցի փոխարինվող և (կամ) ավելացվող մասի (բաղկացուցիչի) հաշվեկշռային արժեքների հանրագումարը գերա​զան​ցում է հիմնական միջոցի սկզբնական արժեքի 5 տոկոսը: Այսինքն, եթե լինի այնպիսի ծախս, որի մեջ ներառված նյութական ակտիվների հաշվեկշռային արժեքների հանրագումարը չգերազանցի հիմնական միջոցի հաշվեկշռային արժեքի 5 տոկոսը, ապա այդ ծախսը ամբողջությամբ (ներառյալ նաև դրանում ներառված մյուս բոլոր ծախսային հոդվածները) չեն կապիտալացվելու:

	
	Ինչ վերաբերում է շահութահարկով հարկման բազայի անհիմն նվազեցումներ կատարելու հնարավորություններին, ապա հայտնում ենք, որ եթե նախագծում խոսքը վերա​բերում է միանվագ կատարվող ծախսերին, ապա գործնականում ստացվում է, որ ցան​կացած կապիտալ ծախս կարող է տրոհման ձևով ներկայացվել որպես ընթացիկ ծախս: Օրինակ, եթե 100 մլն. դրամ սկզբնական կամ վերագնահատված արժեք ունե​ցող հիմնական միջոցի վրա կատարվում է 45 մլն. դրամի ծախս, որն ակնհայտորեն կապի​տալ բնույթ ունի, ապա կարելի է հեշտությամբ այն տրոհել 10 հատ 4.5 մլն. դրամի ծախսերի, և բոլոր այդ ծախսերը հաշվառել որպես ընթացիկ բնույթի ծախսեր, ինչը համարում ենք սկզբունքորեն անընդունելի:

Այս առումով, ՀՀ հարկային օրենսգրքով տրված կարգավորումներն ավելի հստակ են, հարկման բազայի անհիմն նվազեցումներ թույլ չտալու տեսանկյունից՝ առավել հավա​սարակշռված ու գործնականում՝ առավել հեշտ կիրառելի: Մասնավո​րա​պես՝
1) պարզության տեսանկյունից՝ ՀՀ հարկային օրենսգրքով հան​վել են հիմ​նական միջոցների վրա կատարվող ծախսերի դասակարգման որա​կա​կան չափա​նիշ​ները, որոնք սուբյեկտիվ գործողությունների պատճառ էին դառնում, և սահ​​մանվել են միայն հստակ արժեքային չափանիշներ,

2) հարկման բազայի անհիմն նվազեցումներ թույլ չտալու ռիսկերի կառա​վար​ման տեսանկյունից՝ սահմանվել է ընթացիկ բնույթի ծախսերի կատարման առավե​լա​գույն սահման՝ սկզբնական կամ վերագնահատված արժեքի 15 տոկոսի չափով,

3) հեշտ կիրառելիության տեսանկյունից՝ հարկ վճարողին չի պարտադրվել՝
ա. որևէ կերպ բնորոշելու ծախսի տեսակը,

բ. բնորոշելու այս կամ այն դետալի գծով ծախսը ընդհանուր ծախսերում ուղղա​կիո​րեն կամ անուղղակիորեն ներառված լինելու հանգամանքը:

Այս առումով, նախագծի ընդունմամբ նորից վերա​դարձ է կատարվելու անորոշ ու անհստակ դրույթներ պարունակող կար​գա​​վորումների:
	Չի ընդունվել:
	Փաստարկն ընդունելի չէ, քանի որ հիմնական միջոցի վրա կատարվող կապիտալ բնույթի ծախսերը գործնականում գրեթե անհնար է տրոհել զուտ հարկային խնայողություններ ապահովելու համար այն առումով, որ ցանկացած տրոհման ոչ տրամաբանական քայլ կարող է հեշտությամբ որակվել որպես հարկերից չարամտորեն խուսափելու փորձ: Մասնավորապես, կապիտալ բնույթի ծախսումները իրենցից ներկայացնում են որոշակի ծախսերի հանրագումար աշխատավարձ,նյութական ծախսեր, ծառայություններ և այլն, որոնք փաստաթղթավորվում են և հաշվապահական հաշվառման համակարգում համապատասխան ձևակերպումն են ստանում: Ծախսումների կամայական տրոհումը ենթադրում է ծախսերի բոլոր հոդվածների տրոհում, որը գործնականում հնարավոր չէ, օրինակ` ինչպես տրոհել աշխատակցի աշխատավարձը կամ ձեռքբերված ծառայությունը, որը տարանջատելի չէ, և այլն:

	
	Նախա​գծի ընդունումը և հետին ուժով դրա կիրառությունը ՀՀ ԿԱ պետական եկա​մուտ​​ների կոմիտեն նպատակահարմար չի համարում՝ հետևյալ հիմ​նա​կան հիմնա​վո​րում​նե​րով.

1) նախագծի ընդունումը ենթա​դրում է հարկ վճարողների համար գործու​նեու​թյան անհավասար պայմանների ձևա​վորում՝ հաշվի առնելով այն, որ շատ հարկ վճա​րող​ներ արդեն իսկ օրենքով սահ​ման​ված կարգով կազմել և հարկային մարմին են ներկայացրել 2016 թվականի շահու​թա​հարկի հաշվարկները: Նրանցից շատերն էլ արդեն իսկ գտնվում են ստուգման փուլում, ինչը նշանակում է, որ նրանք այլևս չեն կարող հարկային մարմին ներ​կա​յաց​նել շահութահարկի ճշտված հաշվարկներ՝ հիմ​քում ունենալով նախագծով առաջարկ​վող կարգավորումները,

2) ՀՀ հարկային օրենսգրքով տրվել են հարկային հաշվառմանն առնչվող խնդիր​​ների համապարփակ կարգավորումներ՝ նպատակ ունենալով հավասարակշռել հար​​կա​յին եկամուտների վրա դրանց ազդեցությունները: Այսինքն, ՀՀ հարկային օրենս​​գր​քով կատար​ված այն փոփոխությունները, որոնք ենթադրում են հարկային եկա​​մուտ​ների կորուստներ, հավասարակշռվել են այն փոփոխություններով, որոնք ենթա​դրում են լրա​ցուցիչ հարկային եկամուտներ: Յուրաքանչյուր միջոցառման մասով կատարվել են կոնկ​րետ հաշվարկներ ու վերլուծություններ, որոնց արդյունքները հաշվի են առնվել յուրա​քանչյուր տարվա պետական բյուջեի եկամուտների մեծության գնա​հատ​ման համար: Մինչդեռ նախագծով առա​ջարկ​վող կարգա​վո​րում​ները կարող են ուղղակի բացա​սական ազդեցություն ունենալ հար​կային եկա​մուտ​​ների մեծության վրա, ինչն անըն​դունելի է,

3) ՀՀ հարկային օրենսգրքով սահմանված է, որ որոշ կարգավորումներ ուժի մեջ են մտնում մինչև 2018 թվականի հունվարի 1-ը: Այս առումով, հաշվի են առն​վել հար​կային եկամուտների վրա ինչպես դրական, այնպես էլ բացասական ազդե​ցու​թյուն ունեցող միջոցառումները և այդ տեսանկյունից հարկային եկամուտների վրա միայն բացասական ազդեցություն ունեցող միջոցառումները ավելի շուտ իրա​կա​նաց​նելը հիմ​նա​վորված չէ: Հակառակ պարագայում խնդրո առարկա փոփո​խու​թյան մասով նույն​պես ՀՀ հարկային օրենսգրքով կարող էր սահմանվել ուժի մեջ մտնելու ավելի վաղ ժամկետ:
	Ընդունվել է մասնակի:
	Նախագծում կատարվել է համապատասխան փոփոխություն և կիրառվում է 2017 թվականի հաշվետու ժամանակաշրջանի շահութահարկի հաշ​վարկման նպատակով:

Ինչ վերաբերում է նախագծի պետական բյուջեի եկամուտների վրա բացասական ազդեցությանը, ապա այդ կապակցությամբ հայտնում ենք, որ նախագծին զուգահեռ մշակվել է նաև «Շահութահարկի մասին» Հայաստանի Հանրապետության օրենքում լրացումներ և փոփոխություններ կատարելու մասին» ՀՀ օրենքի նախագիծը, որով առաջարկվող փոփոխությունները պետական բյուջեի եկամուտների վրա կարող են ունենալ դրական ազդեցություն: Այս առումով, պետական բյուջեի եկամուտների կորուստների առումով նշյալ երկու նախագծերը փոխլրացում են միմյանց:

	ՀՀ արդարադատության նախարարություն 07.03.2017թ.

թիվ 02/23.2/5099-17
	Նախագծի նախաբանում անհրաժեշտ է նշել «Ն» տառը`  հիմք ընդունելով նախագծի նորմատիվ բնույթը և հաշվի առնելով «Իրավական ակտերի մասին» ՀՀ օրենքի 38-րդ հոդվածի 3-րդ մասի պահանջները:
	Ընդունվել է:
	Նախագծում կատարվել է համապատասխան նշում:

	
	Նախագծի 2-րդ կետում «հրապարակման օրվան հաջորդող օրվանից» բառերն անհրաժեշտ է փոխարինել «հրապարակմանը հաջորդող օրվանից» բառերով՝ նկատի ունենալով «Իրավական ակտերի մասին» ՀՀ օրենքի 46-րդ հոդվածի 2-րդ մասի պահանջները:
	Ընդունվել է:
	Նախագծում կատարվել է համապատասխան փոփոխություն:

	ՀՀ միջազգային տնտեսական ինտեգրման և բարեփոխումների նախարարություն
28.03.2017թ.

թիվ 01/05.1/979-17
	Դիտողություններ և առաջարկություններ չկան:
	
	

	ՀՀ կառավարության աշխատակազմի ֆինանսատնտեսագիտական վարչություն 30.03.2017թ.

թիվ 02/23.2/7737-17
	Որոշման նախագծի  վերնագրում և 1-ին կետում «161-Ն» բառը անհարժեշտ է փոխարինել «161» բառով:
	Ընդունվել է:
	Նախագծում կատարվել է համապատասխան փոփոխություն:

	
	ՀՀ կառավարության 2000 թվականի ապրիլի 11-ի N 161 որոշման «ա» կետի համաձայն`   հիմնական միջոցների վրա կատարված ծախսերը համարվում են կապիտալ ծախսեր, եթե դրանց արդյունքում վերակառուցման, վերազինման, արդիականացման, հիմնանորոգման կամ ընդլայնման միջոցով վերափոխվում է հիմնական միջոցների վիճակը և (կամ) տվյալ հիմնական միջոցի վրա հաշվետու տարվա ընթացքում կատարված ծախսերի (բացառությամբ սույն որոշման «գ» կետում նշված սպասարկման ծախսերի) մեծությունը գերազանցում է այդ հիմնական միջոցի սկզբնական արժեքի (օրենքով սահմանված կարգով իրականացված վերագնահատման դեպքում` վերագնահատված արժեքի) 10 տոկոսը` այդ չափը գերազանցող մասով:
Իսկ նախագծի «ա» կետով առաջարկվում է սահմանել, որ «հիմնական միջոցների վրա կատարված ցանկացած (յուրաքանչյուր) ծախս համար​վում է կապիտալ ծախս, եթե այդ ծախսում անմիջականորեն (ուղղակիորեն) ներառված նյութական ակտիվների (այդ թվում՝ հիմնական միջոցի փոխարինվող և (կամ) ավելացվող մասի (բաղկացուցիչի) հաշվեկշռային արժեքների հանրագումարը գերա​զան​ցում է այդ հիմնա​կան միջոցի սկզբնական (ձեռք բերման) արժեքի (օրենքով սահմանված կարգով իրականացված վերագնահատման դեպքում` վերագնահատված արժեքի) 5 տոկոսը:
Այդ կապակցությամբ գտնում ենք, որ .

1) հիմնավորման կարիք ունի «5 տոկոս» մեծությունը և որոշման նախագծի հիմնավորման մեջ անհրաժեշտ է հիմնավորել «5 տոկոս» մեծությունը՝ անհրաժեշտության դեպքում կցելով համապատասխան հաշվարկներ,
2) գործող  որոշման «ա» կետում բացառություն է արված որոշման «գ» կետում նշված սպասարկման ծախսերի վերաբերյալ, իսկ առաջարկվող նոր խմբագրությամբ «ա» կետով «հիմնական միջոցների վրա կատարված ցանկացած (յուրաքանչյուր) ծախս համար​վում է կապիտալ ծախս», սակայն շարադրանքի մեջ բացակայում է որոշման «գ» կետում նշված սպասարկման ծախսերի վերաբերյալ բացառությունը: Այսինքն ստացվում է, որ «ցանկացած ծախս, այդ թվում  «գ» կետում նշված սպասարկման ծախսերը, կարող են հանդիսանալ կապիտալ ծախսեր: 

Հաշվի առնելով վերոգրյալը` գտնում ենք, որ անհարժեշտ է որոշման նախագծում հստակեցնել մոտեցումը՝ կամ նշված «գ» կետը ուժը կորցրած ճանաչել, կամ «գ» կետում նշված սպասարկման ծախսերի վերաբերյալ բացառություն սահմանել:
	Ընդունվել է:
	Նախագծում և նախագծի հիմնավորման մեջ  կատարվել է համապատասխան փոփոխություն:

	
	Ըստ որոշման նախագծի ամփոփաթեթի` նախագծի վերաբերյալ ՀՀ ԿԱ ՊԵԿ-ի կողմից ներկայացված շուրջ չորս առաջարկությունները չեն ընդունվել կատարողի՝ ՀՀ ֆինանսների նախարարության կողմից:
Վերոգրյալի կապակցությամբ գտնում ենք, որ չընդունված առաջարկությունները էական են նախագծի համար և առաջարկում ենք, որ  այդ չընդունված առաջարկությունների մասով նախագիծը ՀՀ ֆինանսների նախարարությունը մեկ անգամ ևս քննարկի ՀՀ ԿԱ ՊԵԿ-ի հետ և ներկայացնի նախագծի փոխհամաձայնեցված տարբերակ:
	Ընդունվել է:
	Նախագիծը աշխատանքային կարգով քննարկվել է ՀՀ ԿԱ ՊԵԿ-ի հետ և ներկայացնում ենք փոխհամաձայնեցված տարբերակը:

	
	Նախագծի ընդունման հիմնավորումը անհարժեշտ է ներկայացնել նախագծի բովանդակությունից բխող մանրամասն շարադրանքով:
	Ընդունվել է:
	Նախագծի ընդունման հիմնավորումը վերախմբագրվել է:

	ՀՀ կառավարության աշխատակազմի իրավաբանական վարչություն
	Առաջարկվել է նախագծով սահմանել, որ նոր խմբագրությամբ շարադրվում են ՀՀ կառավարության 2000 թվականի ապրիլի 11-ի N 161 որոշման ա»-«գ» կետերը:
	Ընդունվել է:
	Նախագծում կատարվել է համապատասխան փոփոխություն: 

	ՀՀ փոքր և միջին ձեռնարկատիրության զարգացման ազգային կենտրոն

08.11.2017թ. 

թիվ 17/725-17
	Հայաստանի փոքր և միջին ձեռնարկատիրության զարգացման ազգային կենտրոնը ողջունում է գործադիր իշխանության մարմինների ցանկացած ջանքեր, որոնք ուղղված են գործարար միջավայրը կանոնակարգող օրենսդրության հստակեցմանը, այդ օրենսդրության դրույթները ՀՀ կողմից վավերացված միջազգային իրավական ակտերին համապատասխանեցմանը, ինչպես նաև իրավական նորմերի միջև անհամապատասխանությունների, անհստակությունների վերացմանը:

Նախագծի ուսումնասիրությունն առաջին հերթին այն մտայնությունն է առաջացնում, որ այն բավականին բարդ է, ինչպես դրանում օգտագործվող հասկացությունների և արտահայտությունների հստակ և միատեսակ ընկալման ու մեկնաբանման, այնպես էլ համապատասխան հաշավառում վարելու և դրան նախարդող հաշվարկներն անելու տեսանկյունից: Ասվածը հատկապես արդիական է փոքր և միջին ձեռնարկատիրության սուբյեկտների համար, որոնց մոտ, ինչպես հայտնի է, հաշվապահական և իրավաբանական բնույթի ծախսերը, եթե այդպիսիք կատարվեն, լուրջ տեսակարար կշիռ կկազմեն, ինչն էլ պատճառ է հանդիսանում, որ այս սուբյեկտները իրենց հաշվառումն ու հաշվարկներն իրականացնում են կամ ինքնուրույն կամ սահմանափակ միջոցներ հատկացնելով: Այս տեսանկյունից, նույնիսկ մասնագետների մոտ կարող է տարակարծություն առաջանալ, օրինակ, նախագծում օգատագործվող այնպիսի հասկացությունների շուրջ, ինչպիսիք են «նյութական ակտիվների փոխարինում», «հիմնական միջոցի մաս (բաղկացուցիչ)»: 

Օրինակ, նախագծում ամրագրված համապատասխան դրույթների կիրառման ժամանակ կարող է հարց առաջանալ, արդյո՞ք, հիմնական միջոցի կամ դրա մի մասի վերանորոգելը հավասար է դրա փոխարինմանը, թե՞ ոչ, «մաս»-ը հավասա՞ր է «բաղկացուցիչ»-ին, իսկ դա էլ իր հերթին դետալին, թե՞ «դետալ»-ն արդեն այլ բան է: Կիրառելի՞ են արդյոք, անշարժ գույք հանդիսացող հիմնական միջոցի համար այս դրույթները (օրինակ, մասի կամ բաղկացուցիչի ավելացումը), թե՞ ոչ: Կարծում ենք, որ սրանք կարևոր հարցեր են:

Նախագծին կից հիմնավորումից հստակ չի հասկացվում դրա ընդունման բուն շարժառիթը: Նախ, 1-ին կետում՝ Իրավական ակտի անհրաժեշտությունը, նշվում է ՖՀՄՍ-ների մասին, սակայն որևէ կոնկրետ հղում չկա Ֆինանսական հաշվետվությունների միջազգային ստանդարտներին, որպեսզի պարզ լինի, թե կոնկրետ ո՞ր ՖՀՄՍ-ի, ո՞ր դրույթների հետ է համապատասխանեցում ենթադրում նախագիծը: Երկրորդ, որքան մեզ հայտնի է, «ՀՀՄՍ 16. Հիմնական միջոցներ» ստանդարտում վերջին տարիներին նմանատիպ փոփոխություններ չեն արվել: Փոխարենը, ՀՀ կառավարության գործող որոշման մեջ հստակ նշված է, որ հիմնական միջոցների վրա կատարված ծախսերը համարվում են կապիտալ ծախսեր, եթե դրանց արդյունքում վերակառուցման, վերազինման, արդիականացման, հիմնանորոգման կամ ընդլայնման միջոցով վերափոխվում է հիմնական միջոցների վիճակը և (կամ) տվյալ հիմնական միջոցի վրա հաշվետու տարվա ընթացքում կատարված ծախսերի մեծությունը գերազանցում է այդ հիմնական միջոցի սկզբնական արժեքի 10 տոկոսը` այդ չափը գերազանցող մասով: Իսկ նախագծով առաջնորդվելիս պետք է հատուկ հաշվառում վարել, որպեսզի հասկանալ որքան են կազմում նյութական կամ ոչ նյութական ծախսերը, դրանց որ մասն է ընդունելի նախագծի տրամաբանությամբ և տարվա վերջում աճողական ստանալ համապատասխան ցուցանիշները:

Հաշվի առնելով այն հանգամանքը, որ 01.01.2018-ից ուժի մեջ մտնող ՀՀ հարկային օրենսգրքով ուժը կորցրած է ճանաչվում «Շահութահարկի մասին» ՀՀ օրենքը և վերջինիս հիման վրա ընդունված ենթաօրենսդրական ակտերը («Իրավական ակտերի մասին» ՀՀ 

օրենքի ուժով), թերևս, առավել ռացիոնալ է թվում հիմնական միջոցների վրա կատարվող ծախսերի դասակարգմանն անդրադառնալ նոր Հարկային օրենսգրքի տրամաբանությամբ և դրանում որդեգրված հասկացությունների ներքո: Բացի այդ, Հարկային օրենսգրքի ուժի մեջ մտնելուց հետո իրավական հակասություն կարող է առաջանալ ընդունվելիք սույն որոշման (Նախագծի) հետ, որը փաստորեն նախատեսվում է ընդունել երկու ամսից էլ քիչ կյանք ունեցող «Շահութահարկի մասին» ՀՀ օրենքի հիման վրա: 
	Չի ընդունվել:
	Նախագծին կից ներկայացված հիմնավորման համաձայն` նախագծի ընդունման նպատակը հիմնական միջոցների վրա կատարվող ծախսերի հարկային և ֆինանսական հաշվառման տեսանկյունից համապատասխանեցումն է` հաշվի առնելով նաև այն հանգամանքը, որ ֆինանսական հաշվառման տեսանկյունից ամրագրված է հիմնական միջոցների վրա կատարվող ծախսերի հաշվառման ավելի պարզ մոտեցում: Ինչ վերաբերում է խնդրո առարկա դրույթի վերաբերյալ համապատասխան ստանդարտից մեջբերումների բացակայությանը, ապա այդ կապակցությամբ հարկ է նկատել, որ նախագծի հիմնավորման մեջ նշված է, որ ՀՀՄՍ 16-ի համաձայն` կապիտալ ծախս է համարվում այն ծախսը, որը կապված է այդ հիմնական միջոցի մասի կամ բաղկացուցիչի փոխարինման հետ, իսկ փոխարինման ծախսեր դիտարկելու համար հիմ​նա​կան միջոցների վրա կատարված ցանկացած ծախսի չափը որոշելու իրավունքը վերա​​պահված է տնտեսավարող սուբյեկտին:
Միաժամանակ, գրությամբ նշված` նախագծով սահմանված հասկացությունների և արտահայտությունների ընկալման բարդությունների կապակցությամբ, հարկ է նկատել, որ ներկայացված մտավախությունը տեղին չէ` հաշվի առնելով այն հանգամանքը, որ նախագծով ամրագրված սահմանումները գործող օրենսդրու​թյան համեմատությամբ ավելի հստակ են ու պարզ և երկիմաստ մեկնաբանությունների ու տարընկալումների հանգեցնել չեն կարող:
Ավելին կարծում ենք, որ հենց գործող որոշմամբ ամրագրված մոտեցումն է տարաբնույթ մեկնաբանությունների տեղիք տալիս, քանի որ կապիտալ ծախս դիտարկելու հանգամանքը պայմանավորում է  վերակառուցման, վերազինման, արդիա​կա​նաց​ման, հիմնանորոգման կամ ընդլայնման միջոցով հիմնական միջոցի վիճակը վերափոխվելու հանգամանքի հետ, որը ամբողջությամբ հիմնվում է դատողությունների վրա: 
Ինչ վերաբերում է նախագծով սահմանված կարգավորումների կիրառության շատ կարճ ժամանակահատվածին, ապա այդ կապակցությամբ հայտնում ենք, որ դրանք կիրառելի են լինելու միայն մեկ, այն է` 2017 թվականի հաշվետու ժամանակաշրջանի արդյունքներով շահութահարկի հաշվարկման նպատակով` հաշվի առնելով այն հանգամանքը, որ 2018 թվականի հունվարի 1-ից հիմնական միջոցների վրա կատարվող ծախսերի հաշվառման կարգավորումները սահմանվում են ՀՀ հարկային օրենսգրքով: 
Միաժամանակ, հայտնում ենք, որ ներկայումս իրականացվում են աշխատանքներ նախագծով ամրագրված կարգավորումները ՀՀ հարկային օրենսգրքում տեղայնեցնելու ուղղությամբ:


